
村醜歌

作者：李通玄　金朝

本作品收錄於《悟真集》

二儀高厚爲奇耦，萬物生成從此有。

萬物之中貴者人，人身幾箇能貴守。

昨朝自嘆我今生，無辱無榮謝天祐。

也曾聚散結英豪，不被飢寒事箕箒。

而今老矣舊形骸，深恨傍人笑村醜。

如聾似瞽半呆痴，跛足弓腰緘利口。

等閒不敢向人開，吐出忠言益知友。

華池斡轉八瓊漿，澆灌無根樹不朽。

别人忙亂有中無，我咱活計無中有。

或夤夜，或白晝，坐卧住行忘體究。

寂然澄定不時間，斡動天輪運機臼。

地氣騰，天雨驟，漲溢江河充宇宙。

龜隨蛇引覓爭馳，虎嘯龍吟競交媾。

重樓棟宇玉崢嶸，京山穴窟靈風吼。

乗此風昇返太空，遠徹天門衝撞透。

香雲馥馥捧蟾光，瑞靄霏霏罩星斗。

修行莫道不艱難，徒恁知他恐爲謬。

到還未到誓須到，就還未就終要就。

發弘誓願爇心香，乞與仙師共長久。

此金朝作品在全世界都属于公有领域，因为作者逝世已经超过100年，且作品于1931年1

月1日之前出版。

